
Äntwert vum Kommunikatiouns- a Medieminister, Xavier Bettel, op d’parlamentaresch Fro N° 8162 

vum 17. Juli 2023 vum honorabelen Deputéierte Sven Clement, zu «Accord de transfert de données 

entre les États-Unis et l'Union européenne». 

Den Transfert vun Donnéeën vu Lëtzebuerg oder aneren EU-Länner an Drëttlänner (ausserhalb vun 

der Europäescher Unioun) gëtt vum Kapitel V vum generellen europäeschen Dateschutz Reglement 

(GDPR) regléiert, deen den Europäer en héije Schutzniveau vun hiren Donnéeën garantéiert.  

Nodeems am Juli 2020 d‘Décisioun « Privacy Shield », déi den Transfert vun Donnéeën tëschent der 

Europäescher Unioun an de Vereenegte Staate vun Amerika gereegelt huet, vum Geriichtshaff vun der 

Europäescher Unioun (Schrems II Urteel) fir ongëlteg erkläert gouf, huet d’Europäesch Kommissioun 

mat den USA intensiv verhandelt, fir besser Konditiounen fir de Schutz vun de perséinlechen Daten 

vun EU-Matbierger ze schafen.  

Dës Verhandlungen hu schlussendlech dozou gefouert, dass den amerikaneschen President 

sougenannten « Executive orders » adoptéiert huet, déi nei Garantien fir Europäer virgesinn: ënnert 

anerem betreffend den Zougang zu perséinlechen Donnéeën vun Europäer fir déi amerikaneschen 

national Sécherheetsautoritéiten, an en zweestufegen onofhängegen Appell Mechanismus, fir datt 

d'Europäer hir Rechter an Usproch huele kënnen. Am Kader vun dësen Entwécklungen huet 

d'Europäesch Kommissioun eng Evaluatioun vum amerikaneschen Dateschutz System gemaach. Vu 

dass di Bewäertung positiv ausgefall ass, huet den 13. Dezember 2022 d’Europäesch Kommissioun en 

Entworf fir eng Adäquatiounssentscheedung (EU-US Data Privacy framework oder DPF) proposéiert, 

an am Kader vum Kommitee, deen vum Artikel 93 vum GDPR virgesinn ass, eng Examensprozedur mat 

de Memberstaaten lancéiert.  

Lëtzebuerg huet aktiv un dësem Austausch deelgeholl, mam Zil fir den Datefloss ze garantéieren op 

Basis vun engem stabillen a vertrauenswierdegen Accord, déi Individuen schützt a Rechtssécherheet 

fir Firmen ubitt. Och den « European Data Protection Board » (EDPB), wou d’CNPD vertrueden ass, an 

d'Europaparlament hunn hir respektiv Positiounen zu der DPF Propose presentéiert. Dës gouf 

iwwerschafft fir d'Kommentaren vun de verschiddenen Acteuren ze berécksiichtegen.  

D'Examensprozedur mat de Memberstaaten huet d'DPF-Propositioun positiv aviséiert, inklusiv 

Lëtzebuerg, sou dass d'Europäesch Kommissioun deemno den DPF den 10. Juli 2023 ugeholl huet. Mat 

dëser Entscheedung erkennt d’Europäesch Unioun, dass den amerikanesche System, dank den neie 

Garantien, e Schutzniveau vu perséinlechen Donnéeën garantéiert deen equivalent mam europäesche 

System ass.  

Zousätzlech ass eng éischt Evaluatioun vum DPF ee Joer no senger Adoptioun geplangt. Weider 

Evaluatioune wäerten op d'mannst all véier Joer stattfannen. Schlussendlech ass et virgesinn, den DPF 

zu all Moment kënnen ze ënnerbriechen, ze änneren oder zeréckzezéien, falls den Schutzniveau vun 

de perséinlechen Donnéeën an den Vereenegte Staate vun Amerika sollt erofgoen. 

Lëtzebuerg, den 22. August 2023  
 De Kommunikatiouns – a Medieminister

(s.) Xavier BETTEL 

